
გვარი ხახვის (Allium) ბიოლოგიურად აქტიური ნივთიერებები და მათი ფარმაკოლოგიური თვისებები 

თსსუ, ფარმაკოგნოზიისა და ბოტანიკის დეპარტამენტი 

 

ხახვისებრთა ოჯახი (Alliaceae) აერთიანებს დაახლოებით 30 გვარსა და 800 სახეობას, რომლებიც 

ავსტრალიის გარდა ყველა კონტინენტზეა გავრცელებული. სახეობათა უმრავლესობა თავმოყრილია 

ჩრდილოეთი ნახევარსფეროს ზომიერ ოლქებში. ერთ-ერთი სახეობა - Allium schoenoprasum არქტიკამდე 

აღწევს, რაც ოჯახის გავრცელების უკიდურეს ჩრდილოეთ საზღვარია (ჩრდილოეთი განედის 75°). სამხრეთ 

ნახევარსფეროში (სამხრეთ ამერიკის ტროპიკული და ზომიერი ოლქები) უმეტესად მონოტიპური და 

ოლიგოტიპური გვარებია გავრცელებული (დაახლოებით 14 გვარი და 70 სახეობა). საქართველოს ფლორის 

კონსპექტში რ. გაგნიძე 37 სახეობას უთითებს, რომელთა შორის 6 სახეობა საქართველოსა და კავკასიის 

ენდემია [23, 36, 51]. 

 ხახვისმბრთა სახეობები განსხვავებულ ეკოლოგიურ პირობებთან ადაპტირებით ხასიათდება; 

გხვდება თითქმის ყველგან - მაღალმთიან რეგიონებიდან დაწყებული ზღვის სანაპირო ზონამდე 

დამთავრებული. 

ოჯახის ფარგლებში გამოიყოფა 6 ტრიბა: Agapantheae, Allieae, Hesperocallideae, Gilliesieae, Milleae, 

Brodiaeae. მათ შორის ყველაზე დიდია Allieae, რომელიც მოიცავს 8 გვარსა და დაახლოებით 550 სახეობას. 

ტრიბა Allieae-ში ცენტრალური ადგილი უკავია გვარ Allium-ს 500 სახეობით, რომლებიც 6 ქვეგვარსა და 30 

სექციაშია განაწილებული. 

გვარი ხახვის (Allium) სახეობები მრავალწლოვანი ბოლქვოვანი მცენარეებია. ბოლქვები ერთეულია ან 

საერთო ფესურაზე რამდენიმეა განვითარებული. ფესვები წვრილი და კონტრაქტულია, რაც ბოლქვის 

საჭირო სიღრმეზე ჩაზრდას უზრუნველყოფს. 

ფოთლები ფესვთანურია (ბაზალური), მორიგეობით განლაგებული, მილისებური ან ბრტყელი, 

უყუნწო ან იშვიათად ყუნწიანი (A. шутит) ყვავილები მარტივ ქოლგადაა შეკრებილი, რომელიც გაშლამდე 

საბურველშია მოთავსებული. ყვავილები აქტინო-მორფულია ორსქესიანი, ორ წრედ განლაგებული, 

მარტივი ყვავილსაფარი 6 ფურცლიანია. მტვრიანა 6, ასევე ორ წრედ განლაგებული. გინეცეუმი 

ცენოკარპული. ნაყოფი - კოლოფი. 

ზოგიერთ სახეობას ყვავილებსა და ბოლქვებზე წვრილი, ე. წ. შვილეული ბოლქვაკები უვითარდება, 

რაც ვეგეტატიური გამრავლების საშუალებაა. 

გვარისათვის დამახასიათებელი ნიშანი - დიალილ დისულფიდის (C6HI0S2) ან დიალილ 

ტრისულფიდის (C6H10S3) შემცველობა, ხახვისა და ნიორის სპეციფიურ სუნსა და გემოს განაპირობებს. 

ხახვის სახეობები უძველესი დროიდან გამოიყენება, როგორც საკვები და სამკურნალო საშუალება 

მათი შარდმდენი, სურავანდის საწინააღმდეგო, ჭიისდამდენი თვისებები ცნობილი იყო ძველი რომის, 

საბერძნეთის, ეგვიპტის, ტიბეტისა და ინდური მედიცინისათვის [6, 38]; თანამედროვე მედიცინაში თავიანი 

ხახვის (Allium cepa L.) და ნიორის (Allium sativum L.) პრეპარატები - „ალილჩეპი"‚ „ალილგრიცერიდი", 

"ალილტერა", "ალილკორი", "ალილსატი", „ალიფიდი„ გამოიყენება როგორც ათეროსკლეროზის, 

ჰიპერტონიის, პოსტიმფაქტური პერიოდის, კუჭ-ნაწლავის ზედა სასუნთქი გზების, ჭიისდამდენი, 

შარდმდენი საშუალებები [4‚ 12, 15]. აღნიშნულ სახეობებს გააჩნია ბაქტერიციდული, ფუნგიციდური, 

ციტიტოქსიური, ანტიოქსიდანტური მოქმედება [28, 31, 33, 34, 41, 43, 45, 46, 48, 52, 53]. 

ღანძილიდან (Allium ursinum) მიღებული პრეპარატი “ურსალი”, ბაქტერიციდული და 

ათეროსკლეროზის სამკურნალო საშუალებაა. რაც შეეხება გვარი ხახვის სხვა ველური სახეობების 

მეცნიერულ მედიცინაში გამოყენებას, ის ჯერჯერობით შეზღუდულია. 

გვარი ხახვის სახეობების ბიოლოგიურად აქტიური ნივთიერებებიდან აღსანიშნავია 

გოგირდშემცველი შენაერთები, ფლავონოიდები, კუმარინები, ალკალოიდები და სტეროიდული 

საპონინები. ჩგარდა ამისა ცნობილია თავისუფალი შაქრები, ორგანული მჟავები, ვიტამინები (C, Bl, B2), 

კაროტინოიდები, მაკრო- და მიკროელემენტები [4, 12, 15, 16, 17, 18,49]. 

ხახვის სახეობებში ალკალოიდების არსებობა შედარებით გვიან იქნა დადგენილი. თ. ანცუპოვა 

ალკალოიდების არსებობას ბურიატიის ფლორის ხახვის 11 სახეობაში უთითებს. მის მიერ გამოყოფილი და 

სტრუქტურულად დადგენილია ალკალოიდი ალინი [2, 3]. ხახვის ალკალოიდებს ეხება შრომა, სადაც 

აღწერილია მათი ანტიბაქტერიული მოქმედება [47]. 



თბილისის სახელმწიფო სამედიცინო უნივერსიტეტის სამეცნიერო შრომათა კრებული, 44/ 98 

ხახვებში ფენოლური შენაერთები წარმოდგენილია მარტივი ფენოლებით (ფლოროგლუცინი, 

პიროკატექინი) [14], ფენოლკარბონმჟავებით (მდოგვის, კოფეინის, ქლოროგენის მჟავა) [49, 40], კუმარინებით 

[5, 18] და ფლავონოიდებით [29, 30, 32, 35, 39, 42, 54]. ფლავონოიდური გლიკოზიდების შემცველობით 

ნაჩვენებია აგრეთვე გვარი ხახვის ქემოსისტემატიკის შესაძლებლობა [50]. 

გვარი ხახვის სახეობები განსაკუთრებულ ყურადღებას იქცევს სტეროიდული საპონინების 

შემცველობით. აღნიშნულის შესახებ პირველი მონაცემები ეკუთვნის რ მარკერს თანაავტორებთან ერთად. 

მათ 1943 წელს პირველად აღწერეს ტიგოგენინი Allium tricocum L.-ში [44]. ამ მიმართულებით შემდგომი 

კვლევები გაგრძელდა ყოფილი საბჭოთა კავშირის სხვადასხვა რეგიონში. აღსანიშნავია დ. ჩეტვერიკოვასა 

და თანამშრომლების შრომები, სადაც აღნიშნულია გვარი ხახვის 50-მდე სახეობაში სტეროიდული 

საპონინების არსებობა [19]. მნიშვნელოვანია ასევე მოლდავეთის, აზერბაიჯანის, უზბეკეთის და სხვა 

ქვეყნების მეცნიერთა შრომები [6 - 10]. 

საქართველოს ფლორის გვარი ხახვის სახეობების შესწავლა უკავშირდება საქართველოს 

მეცნიერებათა აკადემიის ი ქუთათელაძის ფარმაკო-ქიმიის ინსტიტუტისა და თბილისის სახელმწიფო 

სამედიცინო ინსტიტუტის ფარმაკოგნოზიის კათედრის შრომებს. ე. ქემერთელიძის და თ. მხეიძის მიერ 

პირველადაა დადგენილი Allium albidum-ში დიოსგენინის და რუსკოგენინის არსებობა [7]. 

პროფესორ ლ. ერისთავისა და თანამშრომლების მიერ სტეროიდული საპოგენინებისა და საპონინების 

შემცველობაზე საქართველოში მოზარდი ხახვის 30- ზე მეტი სახეობაა შესწავლილი [23-27]. ზოგიერთი 

მათგანიდან გამოყოფილი და სტრუქტურულად დად-გენილია სტეროიდული საპონინები და საპოგენინები 

[13, 20, 21, 35]. შესწავლილია ინდივიდუალური შენაერთებისა და ჯამური პრეპარატების ანტიმიკრობული 

და ანტიოქსიდანტური მოქმედება [22]. 

ბოლო წლებში მრავალი ქვეყნის მეცნიერთა მიერ ინტენსიურად მიმდინარეობს ხახვის სახეობების 

ქიმიური და ფარმაკოლოგიური შესწავლა სხვადასხვა დაავადებათა საწინააღმდეგო პრეპარატების 

მისაღებად. აღნიშნულის გათვალისწინებით საჭიროდ მიგვაჩნია ამ მიმართულებით გაგრძელდეს 

საქართველოს ფლორის გვარი ხახვის (Allium) სახეობების ღრმა ფიტოქიმიური და ფარმაკოლოგიური 

შესწავლა სიმსივნის საწინააღმდეგო, ანტიმიკრობული, ათეროსკლეროზისა და გულის იშემიური 

დაავადებების სამკურნალო საშუალებების მისაღებად. 

BIOLOGICALLY ACTIVE SUBSTANCES OF ALLIUM GENUS AND THEIR PHARMACOLOGICAL ACTION 

Intensive Chemical and pharmacological investigation of species Allium is conducted by Italian, French, 

English, American, Indian, Chinese and Japanese scientists during the last years. The medicinal drugs with 

anticancer, antimicrobial, anti-atherosclerosis activity. Taking into account the above mentioned, it is perspective to 

continue the study of species Allium grown in Georgia to receive the medicinal drugs with high therapeutic effect. 

 
 


